MEN VE FURTUNA

Qardaş cenkinde okopta yatmadım, 

Tüşmedim barakqa ayaqsız olıp. 

Çoq sorsañ, daa men vintovka tutmadım,

Boranlı gecede sıñırda qalıp.

Yoq-yoq, men ne dedim? Tüşünmey – yañıldım;

Furtuna maña da diñletti sözüni.

Ştanı parlanıq bir bala edim,

Sınıfım maña da tanıttı özüni.

Topraqnı belledim, esledim ufuqnı.

Bilekni çermedim, çıqtım men küreşke.

Qaranlıq – hor damda çırpınğan anamnı

Azaptan aldım da, ketirdim küneşke.

Işıqçün dögüştim, şeerde – köyde,

Küneşten küç aldı şiddetli sözlerim.

İsteyim, er yerde bir alev doğursın

Keniş yel izlegen qaruvlı közlerim.

Sevmeyim sürmeli köz içün kabakta

Qadeler parlap da aenk buzmaqnı.

Ağlavuq lirika peşinden cuvurıp,

Külkünçli, perişan şiirler yazmaqnı.

Dostlarım oqusın, sevsinler meni;

Olarğa bahşıştır tizilgen satırım.

Men işçi-emekdar köylüge ışanıp,

Alevli şiirçün peromnı batırdım

